
1851 O 15 de setembro nace en Celanova Manuel Curros
Enríquez, sexto fillo do matrimonio formado por José
María [López] de Curros, escribán natural de Santiso,
Melide (A Coruña), e Petra [Nogueira] Enríquez, natural
de Vilanova (Ourense), filla natural de Pedro Nogueira. O
feliz suceso tivo lugar no domicilio familiar, situado no
número 4 da rúa de San Roque. Completan a descenden-
cia do matrimonio: Antonio (1844), Laureana
(18/10/1845), Urbano (29/09/1847), Teresa (30/11/1848),
Pedro Urbano (9/02/1850), Eugenio Elías (14/04/1855),
Adolfo (21/07/1856), Sofía Amalia e Elena (xemelgas,
22/02/1861) e Ricardo (de quen non sabémo-la data de
nacemento).

Cómpre salientar que os pais de Curros non con-
traerán matrimonio ata o 31 de xullo de 1847, isto é, tres
anos despois do nacemento do seu primoxénito. Os avós
paternos do noso autor foron Pedro Antonio [López] de
Curros e Josefa Vázquez, consonte as informacións facilita-
das por Alberto Vilanova Rodríguez, Luís Carré Alvarellos
e Elisardo López Varela. Pola contra, Melendo Abad e
González-Besada defenden que os seus verdadeiros nomes
serían Pedro Curros e Josefa Enríquez. Os avós maternos
son Pedro Nogueira e Rosa Enríquez, tal e como recollen a
maioría dos seus biógrafos. Sen embargo, Melendo Abad e
González-Besada, así como Carré Alvarellos, dan
“Nogueira” como segundo apelido (Pedro Rodríguez
Nogueira), ó non teren en conta o dato de que a nai de
Curros era filla non recoñecida de Pedro Nogueira.

O 19 de setembro de 1851 Manuel Curros
Enríquez é bautizado en Celanova polo presbítero Camilo
Burdeos coa preceptiva licencia do párroco Benito Vázquez
Pardiñas. Os seus padriños foron Manuel Rodríguez e
Manuela González.

O noso autor realiza os primeiros estudios (inicia-
dos probablemente contra 1855) no Colexio de primeira
ensinanza de D. Manuel Rebollo.

1861-65 Traballa no escritorio do pai.

1863 Publícase o libro Cantares gallegos de Rosalía de Castro.

1865-66 Probablemente por esta época, contando case 15 anos de
idade, Curros abandona o fogar e diríxese a Madrid, pasa
quizais antes pola Coruña, dato que consignan Luís Carré
Alvarellos, Alberto Vilanova Rodríguez, Adolfo V. Calveiro
ou Xesús Alonso Montero. Circulan distintas versións sobre
os motivos desta fuga: por ser sorprendido lendo algún libro
–Odas e baladas de Víctor Hugo– e castigado, como soste-
ñen Carré Alvarellos ou Melendo Abad e González-Besada;
a causa do borrancho no documento que copiaba, polo que
se refire a Celso Emilio Ferreiro; ou tras unha pelexa con
outro neno na que esgaza o seu traxe, como recolle Vilanova
Rodríguez. Cid Hermida sitúa a fuxida en 1866, mentres
que Casares opina que esta tería lugar entre finais de 1866
e os nove primeiros meses de 1867.

C. E. Ferreiro sostén que Curros se dirixe primeiro
a Ourense, onde procura o seu amigo Pepe Porras e dorme
nun forno de pan, viaxa logo a Madrid (o mesmo biógrafo
apunta que á casa do seu irmán Ricardo na rúa de Serrano).
Segundo afirman Carré Alvarellos e o resto dos seus estu-
diosos, en Madrid gozará do asilo e da protección de
Modesto Fernández González, funcionario do Ministerio de
Fomento.

A esta experiencia da fuxida alude o noso autor no
seu poema “El olmo del Miño”. A versión sostida por
Melendo Abad e González-Besada mestura o abandono do
fogar coa lenda da estadía de Curros en Londres: de acor-
do cos devanditos biógrafos, Curros escapa, ós poucos días
da malleira que lle inflixe o pai, na compaña do seu irmán
maior, que o abandona tras negarse a seguilo, e chega á
Coruña coa idea de emigrar. Na cidade herculina introdú-

cese de polisón nun mercante ancorado no porto que o leva
a Londres. En opinión de Melendo Abad e González-
Besada, Curros escribiría na capital londiniense os seus pri-
meiros versos; á marxe do referido, si é plausible que nesta
altura o escritor de Celanova estudiara as orixes das ordes
militares e concibira o proxecto de escribir unha tetraloxía
sobre as españolas, empezando pola de Santiago, como el
mesmo afirma nunha nota incluída na súa obra El Maestre
de Santiago (Madrid, Imprenta Moderna, 1892). Segundo a
mesma versión, trala caída de Isabel II, Curros decide vol-
ver, algo que faría, en opinión dos citados biógrafos, pasan-
do por París. A xuízo de Vilanova Rodríguez e de Carré
Alvarellos, Curros, despois de deambular pola capital
ourensá e probablemente pola Coruña, trasládase a
Madrid. Nesta cidade estudia o bacharelato, probablemen-
te no instituto Cardenal Cisneros, que compaxinaría coa
carreira de Dereito na Universidade Central. Verbo dos seus
estudios universitarios, Carré Alvarellos e Vilanova
Rodríguez buscaron en van o preceptivo expediente acadé-
mico do noso autor; Calveiro insinúa que o seu paso pola
Universidade se realizaría “por libre”, sen que Curros che-
gase finalmente a graduarse.

1866-67 De acordo co exposto polo seu fillo Adelardo, Manuel
Curros Enríquez dáse a coñecer nos ambientes literarios da
capital ó publicar algunhas colaboracións no diario El
Español.

1868 Revolución de Setembro (“A Gloriosa”). 
Isabel II abandona España.
Iníciase a Guerra dos Dez Anos en Cuba.
Publícase a Gramática gallega de Saco y Arce.
Curros presencia o triunfo da Revolución que,

como el mesmo declara, tería unha importancia decisiva na
formación da súa ideoloxía política. Calveiro testemuña
que o 30 de setembro de 1868 o noso autor atópase en
Valladolid, aducindo en apoio desta afirmación a propia
confesión de Curros. Seguindo ó mesmo biógrafo, a finais

de 1868 Curros Enríquez daría a coñecer en Madrid os
seus primeiros versos en castelán, “El esclavo”, na revista La
Luz.

1869 O 5 de xuño de 1869, Curros compón a “Cántiga” (con
música de Cesáreo Alonso Salgado, natural de Trives, co
tempo retocada por Chané e Montes). Trátase da primeira
composición poética en galego do noso autor, quen daque-
la contaba 17 anos de idade. Carré Alvarellos e Vilanova
Rodríguez corroboran este dato, indicando que foi unha
tarde de xuño, e precisando que o autor anotou a letra na
marxe da lección décima do manual de Colmeiro, Economía
política. Pola contra, Carré Aldao afirma no seu volume
Literatura gallega que a “Cántiga” foi escrita nas aulas com-
postelás.

Á marxe do devandito, Melendo Abad e González-
-Besada, xunto con Carré Alvarellos e outros estudiosos,
afirman que nesta altura Curros fai periodismo político no
diario madrileño El Combate. Ademais, Curros daría ó prelo
unha Sátira en verso contra la Constitución de 1869, conson-
te salientan Leopoldo Pedreira e Blasco Ibáñez, quen no
prólogo á traducción de Aires da miña terra sinala que
Curros escribiu esta obra en colaboración con Victoriano
Rodríguez Morán. Vilanova Rodríguez pon en dúbida este
dato, xa que non hai rastros da devandita obra. Carré
Alvarellos recolle o dato engadindo que esta crítica rimada
contra a situación política tivo moito éxito e que, só en
Madrid, vendeu máis de dezaseis mil exemplares.

Fóra do exposto, o propio Curros afirma que este
ano escribe a lenda en verso El Maestre de Santiago, que non
sería publicada ata 1874.

1870 Amadeo de Saboya é proclamado rei de España.
Algúns estudiosos da vida de Curros sitúan neste

ano o seu lendario exilio en Londres, onde chegaría supos-
tamente no mes de abril, tras unha breve estadía na
Coruña. Ó parecer, o exilio viría motivado por un artigo en
que atacaba ó duque de Montpensier, acontecemento que
Ferreiro sitúa en 1870. Pola contra, Carré Alvarellos e o seu

propio fillo Adelardo apuntan que Curros tivo que exiliar-
se en 1867, tras publicar uns versos en que atacaba ó xene-
ral O’Donnell, afirmación que Galo Salinas matiza dicindo
que se trataba dun artigo e non un texto poético o que apa-
recería nas páxinas de El Combate en 1868. Casares data a
estadía do noso autor en 1871 en relación cunha entrevis-
ta finxida co autor publicada en O Tío Marcos da Portela,
(Parrafeo 62, 16/09/1877). Outras versións sitúan a marcha
en 1872, e atribúena a uns versos ou panfletos, publicados
o 2 de maio de 1872, nos que se criticaba ó rei Amadeo de
Saboya. Gamallo Fierros identifica este ataque co poema
“Tributo de sangre”, afirmación que apoian outros estudio-
sos como Casares. En calquera caso, uns e outros coinciden
á hora de soster que, na capital de Inglaterra, Curros vai ser
acollido por un pastor protestante apelidado Jamesson e
converterase en profesor de castelán das súas fillas. Así e
todo, biógrafos máis rigorosos como Alonso Montero e
López Varela dubidan da veracidade desta suposta viaxe.

O 17 de outubro regresaría amnistiado á casa
paterna, segundo defenden estudiosos como Vilanova
Rodríguez e Melendo Abad e González-Besada. Carballo
Calero rexeita a versión da devandita estadía en Celanova
apoiándose en varios textos epistolares do poeta. Así
mesmo, Vilanova Rodríguez opina que non regresa a
Celanova ata 1877. No poema “Saudo” de Aires da miña
terra o poeta alude vagamente ó seu propósito de emigrar
lonxe, feito que botaría por terra á vista da cidade da
Coruña. Ferreiro sostén que despois de pasar unha tempa-
da en Celanova, Curros regresaría a Madrid, onde obtén un
traballo de escribán no Concello.

1871 En 1871 contrae matrimonio civil, en Madrid, con Modesta
Luísa Polonia Vázquez Rodríguez, un ano menor có poeta
(que falecerá en Madrid en 1929), coa que terá seis fillos:
Adelardo, 1873; Leopoldo, 1877; Sofía, 1879; Augusto,
1887; Manuel, ¿?; e Socorro, ¿?). Os seus biógrafos soste-
ñen que o matrimonio non foi feliz debido á mutua incom-
prensión. 

Adolfo V. Calveiro afirma que o 27 de novembro
deste ano Curros se encontra, segundo propia confesión,
entre os estudiantes que protestan respecto dun atropelo
cometido na Habana cos estudiantes de Medicina.

1872 Comeza a Terceira Guerra Carlista, que se prolongará ata
1876.

Linares Rivas opina que o 2 de maio é a data en
que Curros publica os nove panfletos en que protesta pola
presencia no trono español de Amadeo de Saboya. O único
constatable a este respecto é que ese mesmo día ve a luz nas
páxinas de El Combate o poema “Al Dos de Mayo” (non hai
que confundir coa loa dramática). O 8 de xuño publica o
texto lírico “Tributo de sangre” no madrileño La Ilustración
Republicana Federal (ou Liberal, segundo di algún estudio-
so como Carré Alvarellos), consonte afirman a maioría dos
seus biógrafos. López Varela proporciónano-la data de
composición, o 29 de maio.

1873 O 11 de febreiro ten lugar a proclamación da I República
en España, acto presenciado por Curros desde a tribuna de
prensa do Congreso dos Deputados. Este ano e en Madrid
está datado o poema “El olmo del Miño”, recollido no 3º
tomo das Obras completas do noso autor.

En marzo, Curros ingresa como redactor na Gaceta
de Madrid, Diario Oficial do Estado, da man do seu direc-
tor: Felipe Picatoste Rodríguez. Curros desempeñará este
traballo ata xaneiro de 1874, en que ten lugar o golpe de
estado do xeneral Pavía. O 23 de abril, o escritor de
Celanova le a poesía dedicada a Cervantes “En el aniversa-
rio de la muerte del príncipe de los ingenios españoles”, no
transcurso da velada celebrada ese día pola Academia
Científico-Literaria de Madrid. A data de composición do
poema remítese ó 21 deste mes. O texto foi publicado o 8
de xaneiro de 1874 no segundo número do xornal ouren-
sán El Heraldo Gallego. Sen embargo o propio Curros sos-
tén, nun artigo publicado o 29 de abril de 1902 na sección
“La Prensa” do Diario de la Marina, que o poema xa fora
escrito contra 1871 e publicado en Madrid.

O 15 de xullo nace o primoxénito do noso autor,
que levará os nomes de Adelardo Ramiro Jaime, acontece-
mento que Curros celebra co poema “Ben chegado”.
Estrañamente, Vilanova Rodríguez e mais Melendo Abad e
González-Besada discrepan do resto dos biógrafos de
Curros: o primeiro dá o día 19 dese mes e ano como data
de nacemento do neno, namentres que os outros apuntan
erradamente que o primeiro fillo de Curros veu ó mundo
en xullo de 1878.

Curros inicia en agosto unha serie de colabora-
cións coa publicación ourensá El Correo de Galicia, na que
verán a luz os poemas “El itinerario. Confidencia” (n.º 63,
20/08/1873), “El canto de la República” (composición coa
que celebra a proclamación da I República, n.º 70,
25/09/1873) e “La guerra civil. Oda” (n.º 77, 30/10/1873). 

1874 O 3/01/1874 cae a I República. Curros é destituído como
redactor da Gaceta de Madrid. Xesús Alonso Montero sina-
la que o seu cesamento debeu producirse en xaneiro, coin-
cidindo co derrubamento da I República. O 10 de xaneiro
Curros publica nas páxinas de El Correo de Galicia (n.º 90)
o poema “Contraste”, composto en Madrid. A este segui-
rán no mesmo medio “La primera cana” (n.º 98,
25/02/1874, composición que non hai que confundir coa
homónima de 1877), “La despedida. Oriental” (n.º 104,
31/03/1874), “En la temprana muerte del niño J.V.B.” (n.º
120, 20/06/1874) e “Vacilaciones. Emilio” (n.º 132,
21/08/1874). Segundo Carballo Calero, este ano publica o
poema “A fouce d’o abó”, en El Heraldo Gallego, dato que
non puidemos contrastar ó non encontra-lo devandito
número desta publicación. Sen embargo, sabemos que
tamén foi reproducido na revista ourensá Álbum literario
(n.º 2, 12/02/1888).

Á marxe do referido, Curros publica por entregas
El Maestre de Santiago, lenda en verso de filiación románti-
ca composta en 1869, no periódico El Heraldo Gallego (n.º
5 ó 44, 29/01/1874 ó 5/11/1874). O 9 de abril publica o
poema “A primaveira” en El Heraldo Gallego (n.º 15), ver-
sión inicial que presenta algunhas diferencias respecto da

que aparecerá posteriormente en Aires da miña terra, entre
elas a dedicatoria a Lamas Carvajal.

O 2 de maio estrea (en opinión dalgún estudioso
gracias a Modesto Fernández González) El dos de mayo de
1808. Loa original y en verso, no Teatro de Novedades de
Madrid, loa dramática representada con extraordinario
éxito pola Compañía de Francisca Carbonell e Julio
Fuentes. Algunhas fontes testemuñan que, o día da estrea,
o exército liberal rompía o cerco de Bilbao, razón pola cal
nos periódicos pasaría desapercibida a representación desta
obra teatral.

Antes de que remate o ano, sairá dos talleres da
Imprenta de José Rodríguez de Madrid a versión escrita da
loa, asinada en colaboración con Leopoldo Vázquez, cuña-
do do poeta. Na Biblioteca Nacional atópase un dos poucos
exemplares, quizais o único, que se conserva desta obra,
dedicada “Al Excmo. Sr. Director general, generales, jefes y
oficiales del Cuerpo de Artillería”. Na obra aprécianse
influencias de José Zorrilla e Manuel José Quintana, ade-
mais da inspiración na elexía heroica “Al dos de Mayo”, de
Bernardo López.

O 18 de xuño publica o poema “A nena na fonte”
en El Heraldo Gallego (n.º 25). O 3 de xullo reedita a oda “A
la Guerra Civil” (publicada por primeira vez en outubro do
ano anterior en El Correo de Galicia, Ourense) na sección
“Los Lunes” do xornal madrileño El Imparcial. Esta cir-
cunstancia vai propicia-lo seu ingreso na redacción do
devandito periódico, onde de reporteiro de noticias pasará
a ser cronista de guerra.

Antes de que remate o ano verá a luz o soneto en
castelán titulado “A los vates gallegos, en la Corona fúnebre
de Méndez Núñez”, inserido na Corona poética dedicada a la
inmortal memoria del ilustre marino gallego D. Casto Méndez
Núñez, Ourense, Imp. de El Heraldo Gallego, 1874.

1875 Restauración da monarquía en España: proclamación de
Alfonso XII.

Publícase Espiñas, follas e froles de Lamas Carvajal.

O 30 de setembro deste ano, El Heraldo Gallego
reproduce o poema de Curros “A la memoria de mi amiga
la señorita Doña Modesta Méndez Brandón. Elegía”, com-
posto en Madrid o 6 de setembro de 1875. A data de publi-
cación deste texto coincide coa inauguración da Sociedade
“Galicia Literaria”, da cal Curros será membro. Nesta sesión
le os poemas “A la poetisa gallega Doña Emilia Calé y
Torres de Quintero...” (publicado en El Heraldo Gallego, n.º
95, 21/10/1875), “A una amiga” e “Ante la estatua de
Feijoo”. Na reunión coñece a Añón, presidente da entida-
de, a quen se verá axiña unido por fortes lazos de amizade.
Na velada celebrada o 20 de outubro, Curros oponse a
Añón no proxecto de “Los gallegos pintados por sí mismos”
e ten un forte encontrón con Andrés Muruais. Un mes des-
pois, na reunión do 20 de novembro, Curros dá a coñece-
-la composición “Sobre el abismo”.

Nesta altura, Curros frecuenta a Biblioteca
Nacional, de acordo con Melendo Abad e González-Besada.

El Imparcial destina ó noso autor como correspon-
dente de guerra, quen a finais deste ano é enviado á fronte
do Norte, acompañando ó exército liberal do xeneral
Moriones. Desde alí remitirá as súas “Cartas del Norte”. A
primeira das crónicas está datada en Santander o 19 de
decembro do ano en curso, mentres que a última é do 23
de febreiro de 1876.

1876 Fin das guerras carlistas.
Apróbase a Constitución de 1876.
O 30 de xaneiro disólvese a Sociedade “Galicia

Literaria”. O 27 de febreiro morre a súa irmá Teresa.
Calveiro sostén que o noso autor non terá coñecemento
desta morte ata o 1 de marzo seguinte, que figura como
data de composición do poema “¡Teresa!, poesía” (El
Heraldo Gallego, 12/04/76) nas Obras escogidas que publi-
cará o seu fillo Adelardo en 1956. Nesta altura, sofre un
accidente que está a punto de custarlle a vida, ó recibir un
disparo no peito (ó parecer a causa dunha broma pesada
que lle gasta o axudante do brigadier Mariné). Unha vez
reposto, regresa a Madrid.

O 12 de xuño, Teodosio Vesteiro Torres ponlle fin
á súa vida en Madrid, ós 29 anos. Vesteiro déixalle escrita
unha carta a Curros, que sería reproducida en El Eco de
Galicia de Bos Aires (10/06/1897). Pedro Antonio de
Alarcón expresa a súa negativa, tralo requirimento de
Curros e Victorino Novo (por non facer apoloxía do suici-
dio), a colaborar na “Corona poética” de Vesteiro Torres da
que ambos eran promotores (La Ilustración Española y
Americana, n.º XXV, 8/07/1876). A antedita carta será pola
súa vez contestada por Curros e Novo con data do 11 de
xullo, aparecerá en varios periódicos, entre eles en El
Heraldo Gallego (Ourense, n.º 159, 18/07/1876).

O 28 de outubro deste ano faise pública en El
Heraldo Gallego a convocatoria pública do Certame poético
de Ourense, do cal era mantedor Modesto Fernández
González, no marco dunha carta aberta ó director do cita-
do xornal, Valentín Lamas Carvajal. Os premios serían para
os poemas en galego que cantaran con máis fortuna un cos-
tume, unha tradición e un tipo de Galicia, resolverase o
concurso o 24 de febreiro do ano seguinte co gallo da ono-
mástica do seu sostedor. 

De acordo coa maioría das fontes, Curros é insta-
do pola súa familia desde Ourense (segundo Ferreiro, reci-
be a carta dunha irmá, namentres que Melendo Abad e
González-Besada e mais Vilanova Rodríguez sosteñen que a
carta sería da súa nai) a participar no devandito certame,
polo que parece coa finalidade de xustificar que non se
esquecera de Galicia. Curros concorre ó certame con tres
composicións (unha por tema), escritas en oito días con-
sonte testemuñan varios dos estudiosos da súa vida.

Neste mesmo ano, Curros compón o poema
“Muiñeira monorrítmica (Imitación do poeta don José
Zorrilla)”, que non sería publicado ata 1877, e no cal criti-
ca o atraso que a empresa Noroeste levaba na construcción
dos camiños de ferro. De acordo con Alonso Montero,
antes de que remate o ano Curros publica “La aldea de
Casdemiro”, poema dedicado á memoria do Padre Feijoo,
nun folleto titulado La aldea gallega (Ourense, 1876).

1877 Pondal publica Rumores de los pinos.
O 18 de febreiro aparece nas páxinas de Madrid

Literario o poema “¡Hasta la vuelta! A Silvio (Fernández)”.
O 24 dese mes, o xurado do Certame poético de Ourense
outorga ás composicións presentadas por Curros os pre-
mios nas tres categorías convocadas: Tradicións (“A Virxe
d’o Cristal”), Costumes (“Unha boda en Einibó”) e Tipos (“O
gaiteiro de Penalta”). Estes textos verán a luz en letra
impresa nas páxinas da publicación ourensá El Heraldo
Gallego (“Unha boda en Einibó” e “O gueiteiro”, n.º 10,
5/03/1877; “A Virxen d’o Cristal. Hestoria lendaria”, n.º 11
e 12, 10 e 20/03/1877). O Diario de Lugo publica o 10 de
marzo un solto no que se di: “el señor Curros Enríquez
repartió con varios poetas pobres de la Corte el premio de
dos mil reales obtenidos en el último certamen celebrado
en Orense”.

O 8 de abril publícase en Madrid Literario a com-
posición en castelán “El tempro desierto”, precedente do
poema galego “Templo deserto” do volume Aires da miña
terra. No mesmo periódico aparecerá o 27 de maio o texto
lírico “Meditación”, e o 17 de xuño farao “La canción de
Vilinch”, poema composto en 1876 como homenaxe ó
poeta vasco Indalecio Vizcarrondo, Vilinch, morto o 7 de
xullo do ano anterior a consecuencia da explosión dunha
granada. A serie de publicacións na antedita revista com-
plétase con “La primera cana” (n.º 45, 22/07/1877, que
non se debe confundir coa homónima de 1874), o soneto
“La historia del muerto. Al Sr. D. Carlos Peñaranda, des-
pués de la lectura de su poesía: ‘En la tumba de un poeta
suicida’” (n.º 47, 5/08/77) e “Mis celos” (n.º 52,
9/09/1877).

O 19 de xullo nace Leopoldo, segundo fillo do
autor, falecido dous anos despois, e o 18 de agosto celé-
brase o seu matrimonio relixioso –ós 26 anos de idade–
con Modesta Vázquez.

Despois de abandona-la redacción de El Imparcial,
a finais deste ano –probablemente no mes de setembro–
regresa a Ourense tras moitos anos de ausencia. A redac-

ción de El Heraldo Gallego organiza unha cea para agasalla-
lo. Visita tamén Celanova, acompañado por Lamas
Carvajal, sen que exista ningún tipo de reconciliación co
pai, consonte afirma Vilanova Rodríguez.

Modesto Fernández González conséguelle un
posto de traballo (cunha “credencial” de 5.000 reais ó ano
a xuízo de Carré Alvarellos ou Vilanova Rodríguez) na
Delegación de Facenda ourensá, onde empeza a traballar a
finais do 1877 ou comezos do 1878. Verbo deste particu-
lar, cómpre dicir que non se atoparon os documentos da
súa toma de posesión, xa que nos arquivos faltan os referi-
dos a ese período. Curros envía a muller e os fillos a
Celanova, ata que tras unha forte discusión co pai os leve
de novo con el para Ourense.

Nesta etapa da súa vida, Curros amosa unha inten-
sa e afervoada dedicación ó xornalismo: colabora en El
Heraldo Gallego e, de acordo con algunhas fontes, en El
Diario de [El] Ferrol. Así mesmo, Curros funda xunto con
Paz Novoa a publicación quincenal El Trabajo, da cal sería
director, aínda que por pouco tempo. En novembro saía o
primeiro número deste periódico, que, de acordo con
algúns dos seus estudiosos, abandonaría en xullo de 1878
xunto con outros compañeiros por mor dun conflicto
interno. Carré Alvarellos, a diferencia doutros biógrafos,
sitúa este acontecemento en 1879.

Tal e como afirman Melendo Abad e González-
-Besada, moitos poemas de Aires da miña terra son com-
postos nesta altura. A composición “Muiñeira monorrítmi-
ca” ve a luz no Almanaque Humorístico de Galicia para 1878,
(Ourense, 1877), mentres que dos talleres de El Heraldo
Gallego sae a Coroa poética de Vesteiro Torres.

O 16 de decembro publica o poema “Antes de par-
tir. En un álbum”, Madrid Literario, Madrid, n.º 66.

1878 Paz de Zanjón en Cuba.
Curros publica a novela de tema anticarlista

Paniagua y Compañía. Agencia de sangre (A Coruña, Imp.
de Vicente Abad, 1878). Datada en Madrid en 1877

–varios autores sosteñen que Curros non puidera publica-
la alí porque o tema non gustaba–, está dedicada ó tamén
escritor celanovés Leonardo Mármol e xa fora publicada o
ano anterior como folletín polo xornal coruñés El
Telegrama. Linares Rivas no seu Discurso de ingreso en la
Academia Española dá unha estraña versión –recollida por
Vilanova Rodríguez e Carré Alvarellos– segundo a cal
Curros se vira obrigado por parte do periódico que a
publicaba a traslada-la acción da novela, que tiña lugar en
Navarra, á Coruña, cambiando simplemente uns nomes
por outros, coa conseguinte secuencia de disparates xeo-
gráficos, toponímicos e descritivos. Non obstante, a ver-
sión que hoxe coñecemos, publicada no tomo cuarto das
Obras completas do noso autor, non recolle ningunha das
incoherencias aludidas, aparecendo A Coruña e Navarra
ben diferenciadas.

O 20 de abril morre en Madrid Francisco Añón.
Alonso Montero apunta que a composición de Curros
“Conjuro sobre la tumba del poeta Añón” é publicada o 5
de maio no número extraordinario que El Heraldo Gallego
dedica á memoria deste poeta galego.

Os días 25 e 31 de marzo Curros publica en El
Heraldo Gallego (n.º 255 e 256) os traballos en prosa “La
señorita de aldea (I e II)”, cadro de costumes pertencente a
unha serie de dezaseis traballos de distintos autores, o cal
responde ó proxecto orixinal da Sociedade “Galicia
Literaria” de publicar un libro titulado Los gallegos pintados
por sí mismos. En 1883, El Correo Gallego de Ferrol publica
en folletón este traballo.

O 31 de maio aparece en El Heraldo Gallego n.º
267 o poema “A Marina. Serenata fúnebre”. Algunhas fon-
tes sinalan que o antedito texto foi composto en Madrid o
9 de setembro de 1877, ben que hai quen sitúa este
momento no 9 de setembro de 1875.

Carré Alvarellos salienta que Curros colabora nesta
altura na publicación coruñesa La Aurora de Galicia.
Almanaque literario para 1878 (A Coruña), que coordinaba o
seu amigo Leonardo Mármol, onde ven a luz as poesías en

castelán “A la hermosa niña Rosario Caneda y Fernández” e
“Nihil”, texto este último reproducido posteriormente en El
Eco de Galicia (La Habana, 22/02/1885).

1879 Tras numerosas vicisitudes, publícase a Corona fúnebre de
Vesteiro Torres, con prólogo de Curros, Ferrol, Imp. de El
Correo Gallego, 1879 (1880 para López Varela). Inclúe o
“Ensayo necrológico-biográfico” de Curros Enríquez (pp.
9-30), escrito en Madrid en xaneiro de 1877.

O 18 de maio, a Compañía Infantil de Teatro de
Luis Blanc dá unha función extraordinaria no Teatro
Principal de Ourense. No intermedio, as señoritas Megia e
Gómez len composicións de Neira de Cancela e Curros
escritas expresamente para a ocasión. O texto de Curros
sería recollido no tomo II das súas Obras completas co títu-
lo “A la compañía dramática infantil de Luis Blanc”.

Prevese a inauguración en setembro dun monu-
mento a Feijoo en Ourense. A Comisión organizadora do
citado monumento (un busto de bronce realizado polo
artista Guisasola), formada polo marqués de Trives e por
outros intelectuais de Ourense, encárgalle a Curros que
escriba un texto para a compañía de Luis Blanc. O noso
autor leva a cabo o encargo nun prazo de vintecatro horas,
tralo cal fará unha lectura deste ante os membros da devan-
dita comisión.

O 3 de xuño estréase con grande éxito no Teatro
Principal de Ourense esta loa dramática, titulada El Padre
Feijoo, que será impresa nesta mesma cidade ó ano seguin-
te. Na crítica de El Heraldo Gallego (5/07/1879) lemos que
o señor Llorens leu dúas poesías de Neira Cancela e de
Jesús Muruais dedicadas a Curros, e que Juan Manuel Paz
Novoa fixo entrega dunha coroa de loureiro destinada ó
poeta, quen por discreción se ausentara do lugar momen-
tos antes. De acordo con Alberto Vilanova Rodríguez, a
peza teatral represéntase por segunda vez no mesmo esce-
nario antes de remata-lo mes, aínda que esta vez é levada
ás táboas pola compañía lírico-dramática do barítono
ourensán Maximino Fernández, consonte a noticia recolli-
da na “Revista de prensa” do periódico El Trabajo.

En setembro deste ano falece o seu fillo Leopoldo,
a quen Curros lle dedica a composición titulada “¡Ay!...”.

1880 Rosalía de Castro publica Follas novas.
Lamas Carvajal publica Saudades gallegas.
Publícase por entregas Majina ou a filla espuria, de

Marcial Valladares, en La Ilustración Gallega y Asturiana.
Curros publica “Lealtad”, traducción ó castelán

dun poema do escritor portugués Guerra Junqueiro (El
Heraldo Gallego n.º 367, 15/02/1880).

O 10 de marzo deste ano morre a nai de Curros. O
noso autor publica na Revista de Galicia, que dirixe Emilia
Pardo Bazán na Coruña, a elexía “Na morte de miña nai”.
Un mes despois, a Deputación de Ourense concédelle a
Curros unha subvención para que dea ó prelo os seus poe-
mas en galego. En abril ou maio deste ano, en opinión de
varios autores, desaparece El Trabajo.

Curros publica o seu primeiro poemario, Aires da
miña terra (prólogo de José Ogea), Tipografía de Antonio
Otero, Ourense, 1880), dedicado a Farruco Gil Acuña. A
primeira edición, que contén un total de vinteún poemas,
esgótase en menos de quince días. 

Algúns biógrafos do poeta, como Alonso Montero
ou Vilanova Rodríguez, apuntan que con data do 22 de
xuño (o día 10 do mesmo mes en opinión de Ferreiro) o
bispo ourensán Cesáreo Rodrigo Rodríguez cursa unha
denuncia ó gobernador civil da provincia, pedíndolle que
impedise a circulación e venda do libro Aires da miña terra.
Este informou ó xulgado de primeira instancia, o cal ins-
trúe sumario contra o poeta. O día 28, Cesáreo Rodrigo
publica un edicto en El Boletín Eclesiástico da diocese con-
denando o libro e prohibíndolle-la súa lectura ós fregueses.
Censúranse especialmente as composicións tituladas:
“Mirando ó chau”, “A igrexa fría”, e “Pelegrinos a Roma”. A
penas un mes despois, Curros é excomungado e procesado
polo xuíz Mella Montenegro por atentar contra o libre exer-
cicio dos cultos. 

Juan Manuel Paz Novoa será o defensor legal do
poeta, o seu escrito de defensa leva data do 25 de xullo. O

4 de agosto o xuíz Manuel Mella Montenegro condena a
Curros a dous anos, catro meses e un día de prisión e a
unha multa de 250 pesetas. O farmacéutico liberal Serafín
Temes deposita no xulgado a fianza, fixada en 1.500 ptas.,
que evita que Curros ingrese no cárcere. O proceso dálle a
Curros unha gran popularidade. Calveiro sostén que,
pouco despois (ese mesmo ano ou quizais xa en 1881), a
Revista de Cuba publica a traducción ó castelán dun poema
de Aires da miña terra, “La iglesia fría”, realizada por
Cortina.

Curros póñese a mal con Emilia Pardo Bazán des-
pois de que esta comentase na Revista de Galicia
(10/07/1880) os poemas cívicos de Aires da miña terra, os
cales considera inferiores a outros publicados polo noso
autor con anterioridade.

Este ano sae do prelo a primeira edición da loa El
Padre Feijoo (Ourense, Imprenta de Antonio Otero), dedi-
cada a José Ogea. Membros do clero censuraron o feito de
que Feijoo apadriñase na obra os amores dos protagonistas,
frade e novicia respectivamente, así como o feito de conce-
derlle ó papa a facultade de dispensar estes votos. 

O 18 de decembro nace o terceiro fillo de Curros,
unha nena que recibirá os nomes de Sofía Josefa Valentina
Adelaida, e que sería bautizada o 31 de decembro na igre-
xa parroquial da Santísima Trindade de Ourense.

1881 Iníciase a alternancia pacífica dos dous grandes partidos,
con Sagasta no poder.

O proceso contra Curros é trasladado á Audiencia
da Coruña, tras apelar en segunda instancia ante a Sala do
Criminal da devandita Audiencia. Curros é representado
nesta ocasión polo avogado Luciano Puga Blanco. O xuízo
celébrase os días 4 e 5 de marzo no medio dunha grande
expectación. O 11 de marzo o xuíz exime a Curros de res-
ponsabilidades con tódolos pronunciamentos favorables,
polo cal se dicta sentencia absolutoria revogando a anterior.

Aparece en La Ilustración Gallega y Asturiana o
poema “N’a chegada á Ourense da primeira locomotora” (I)

(n.º 11, 18/04/1881). Ademais, Curros publica o texto
“Teodosio Vesteiro Torres” (fragmento do ensaio biográfico
recollido na Corona fúnebre) en La Ilustración Gallega y
Asturiana (n.º 18, 28/06/1881, texto non recompilado nas
súas Obras completas). De acordo co exposto por Calveiro,
o seu estudio sobre Vesteiro Torres foi publicado primeiro
en El Parlamento (Madrid), e despois reproducido en
numerosos periódicos españois.

Sae do prelo a segunda edición, (se consideramos
que houbo unha e non dúas edicións en 1880 como sostén
Carlos Casares) aumentada, de Aires da miña terra (Madrid,
La Ilustración Gallega y Asturiana, 1881). Engádense res-
pecto da primeira seis poemas inéditos e o texto da exco-
muñón, as defensas dos dous avogados, a primeira senten-
cia condenatoria e o veredicto absolutorio da Audiencia da
Coruña.

O 8 de novembro aparece “El mirlo. Traducción
del portugués de Guerra Junqueiro” nas páxinas de La
Ilustración Gallega y Asturiana n.º 31. Segundo Carballo
Calero, este ano Curros publicaría tamén o poema “A
Carlos de Ulloa. En el Fausto” (reproducido posteriormen-
te en La Tierra Gallega, La Habana, n.º 58, 24/11/1895).
Neste ano está datado na escolma de Adelardo Curros,
como tamén o están os poemas titulados “El árbol maldito”
e “A Paz Novoa”. 

1882 Consonte Melendo Abad e González-Besada, Carré Alvarellos
e Vilanova Rodríguez, a comezos de 1882 (para outros bió-
grafos como Fernández Alonso, ó ano seguinte) comuníca-
selle a súa cesantía nas oficinas de Facenda de Ourense,
ben a consecuencia das súas ideas republicanas, ben como
última sacudida do proceso pola publicación de Aires da
miña terra.

O 23 de abril (e tamén o 3 de xuño do ano seguin-
te) publícase o poema de Curros “A la hermosa niña
Rosario Caneda y Fernández” no Diario de Lugo. Hoja
Literaria (lugar e data de composición: Ourense, xuño de
1878). O 18 de agosto aparece o traballo en prosa “El

monasterio de Celanova” na publicación madrileña La
Ilustración Cantábrica n.º 23. 

1883 É declarado cesante, segundo algúns estudiosos, na
Delegación de Facenda de Ourense, e regresa coa súa fami-
lia a Madrid, onde permanecerá ata 1888. Este ano Curros
volve exerce-lo xornalismo no órgano republicano El
Porvenir (Madrid), onde tamén publica entre 1883 e 1886
en folletón traduccións de poetas portugueses (Teófilo
Braga, Guerra Junqueiro, Antero de Quental...), baixo o
título Lira lusitana, algunhas reproducidas en 1894 en El
Diario de la Familia, e posteriormente publicadas no tomo
V das súas Obras completas. O 28 de abril dese ano publi-
ca o seu “Prólogo (a Lira lusitana)” en El Porvenir. Vilanova
Rodríguez e Carré Alvarellos sosteñen que, tras deixar este
periódico, Curros colaborará en El Progreso, xornal tamén
republicano. Melendo Abad e González-Besada citan
igualmente a participación de Curros neste periódico e
sosteñen que as poesías traducidas do portugués e apare-
cidas en El Porvenir proxectaba publicalas en volume á
parte co título de La lira lusitana, proxecto que non chega-
ría a ver realizado. 

Waldo Álvarez Insua publica na Habana un libro
favorable sobre o primeiro poemario de Curros: Manuel
Curros Enríquez. Aires da miña terra. Juicio crítico por...

Antes de que acabe o ano, ve a luz a Corona fúne-
bre a la memoria del llorado poeta gallego Andrés Muruais, 30
Noviembre 1851-21 Octubre 1882, (Pontevedra, Imp. de J.
Millán, 1883), na que Curros colabora coa composición
poética en castelán “A Andrés Muruais, muerto. Soneto”.

1884 Marcial Valladares publica o seu Diccionario gallego-castella-
no.

1885 O 15 de xullo deste ano falece Rosalía de Castro. A xuízo
dalgúns dos seus biógrafos, Curros escribe entón o poema
“A Rosalía”. Vilanova Rodríguez sostén que Curros asistiu ó
enterro de Rosalía en xullo de 1885 –remitíndose ás afir-
macións do seu médico de cabeceira, Manuel Carballido–,

e que no transcurso do funeral leu o devandito poema. Sen
embargo, López Varela sinala que a data de composición do
texto estaría errada, pois este sería elaborado non no ano da
súa morte, senón con motivo do traslado dos restos de
Rosalía a Santiago en 1891, ano en que o citado poema
sería publicado nas páxinas de La Patria Gallega.

Este ano rexistramos unha serie de colaboracións
do noso autor na publicación madrileña Las Dominicales del
Libre Pensamiento, onde aparecen “El agua de Lourdes. De
Guerra Junqueiro” (n.º 146, 24/10/1885), o poema “El
dinero de San Pedro” (n.º 147, 31/10/1885), “Circular.
Traducción parafrástica de Guerra Junqueiro” (n.º 150,
21/11/1885) e “Letanía moderna” (n.º 152, 6/12/1885).

O 22 de novembro publica o poema “Ó vento...”
na revista Galicia Moderna (La Habana, n.º 51), composi-
ción que sería incorporada á terceira edición de Aires da
miña terra. De acordo con Vilanova Rodríguez e Calveiro, a
Sociedade lírica “Aires da miña terra” da Habana, froito
dunha escisión no Centro Gallego da capital cubana,
noméao presidente de honor este ano, deferencia á que res-
ponderá algún tempo despois compoñendo un poema de
agradecemento (“Á Sociedade lírica da Habana Aires da
miña terra”), escrito en Madrid o 18 de febreiro de 1887. 

1886 Pondal publica Queixumes dos pinos.
Pérez Ballesteros publica o Cancioneiro popular

gallego.
Antonio María de la Iglesia publica El idioma galle-

go. Su antigüedad y vida.
Ve a luz a terceira edición de Aires da miña terra (A

Coruña, Latorre y Martínez, Editores, colección “Biblioteca
Gallega”, Imprenta de La Voz de Galicia), corrixida polo
autor e aumentada. Inclúe nove poemas máis cá segunda,
o que fai un total de trinta e seis composicións. Convén
salientar que nela desaparece a dedicatoria a Farruco Gil
Acuña. En opinión de Carré Alvarellos, é nesta época cando
Modesto Fernández González consegue para o escritor de
Celanova un emprego no Concello madrileño.

Carballo Calero achégano-lo dato de que este ano
Curros publica “Elogio de la muerte” (traducción de seis
sonetos de Antero de Quental), apéndice da segunda edi-
ción de Os sonetos completos de Antero de Quental publicados
por Oliveira Martins (Porto).

1887 En marzo deste ano é publicado o poema de Curros “Á
Sociedade Lírica d’Habana ‘Aires d’a miña terra’”, Galicia (A
Coruña, n.º 3, marzo de 1887).

Curros entra en xuño como redactor-xefe no recen-
temente fundado El País, (Carré Alvarellos é o único que
sitúa este feito un pouco antes, en 1886), cargo que exerce
ata a súa partida para Cuba en 1894 (ou ata 1892-93
segundo outras fontes). Neste rotativo publica artigos de
fondo, reportaxes (ás veces co pseudónimo de Sebastián
Zurita), poemas, recensións bibliográficas, crónicas de arte,
e encargarase da sección “Comentarios [Políticos]”, de gran
popularidade.

O 26 de xuño aparece “Madrigal. Á...” na publica-
ción ferrolá Las Provincias Gallegas.

No período comprendido entre os anos 1887 e
1892, Curros escribe crítica de arte, biografías de poetas
portugueses (Antero de Quental, Guerra Junqueiro...),
recensións, críticas de estreas teatrais, etc.

Nace o cuarto fillo do poeta, Augusto. Curros
escribe nesta altura poemas para o seu libro Brétemas,
manuscrito que destruirá ó ano seguinte. O 27 de novem-
bro dá a coñece-la composición “En el álbum de A. P.” (Café
con gotas, Santiago, n.º 1).

1888 Galicia Humorística (Santiago de Compostela) acolle varias
composicións de Curros: o 30 de xaneiro publica o seu
poema en galego “[Évos a léngoa gallega]” (n.º 2), mentres
que o 15 de marzo aparece nas súas páxinas “A Amalia
Rico. Kásida árabe” (n.º 5, escrita en Madrid no ano 1888).
Pola súa banda, o xornal compostelán El País Gallego
reproduce o poema “El diente” (escrito contra 1875) no
número extraordinario dedicado á Festa do Apóstolo. 

No mes de agosto, sae do prelo un novo libro de
poemas de Curros: O divino sainete (A Coruña, La
Comercial, Establ. Tipográfico de la Papelería Ferrer). As
duras críticas que lle dedica Lamas Carvajal ocasionan a
ruptura da amizade que estes dous escritores se profesaban.

As difíciles relacións do matrimonio formado por
Curros e Modesta Vázquez fan que deixe o emprego, a
muller e os fillos, e se traslade a Viana do Bolo xunto a un
familiar, Emilio de la Cal Rico.

O 9 de decembro fina o pai do noso autor, José
María Curros, alcumado Calcorra, ós 88 anos de idade.
Segundo o testemuño de Celso Emilio Ferreiro, ningún dos
fillos asistirá ó enterro do seu proxenitor. Sen embargo,
Gamallo Fierros probou posteriormente que, dous días
despois do pasamento do pai, Curros saíu para Celanova e
permaneceu en Galicia ata o 11 de xaneiro do ano seguin-
te, data en que regresa a Madrid.

Aurelio Ribalta, en Galicia. Revista Regional (A
Coruña, n.º 9, setembro de 1888), fala da destrucción por
parte do noso autor do poemario que se títularía Brétemas.

1890 O 23 de marzo publica o poema “Juan Manuel Paz Novoa.
Soneto”, dedicado ó seu defensor no proceso de Ourense,
nas páxinas de Galicia Moderna (La Habana, n.º 4). O
devandito texto foi composto no mes de febreiro de 1890,
en Madrid.

1891 Traslado dos restos de Rosalía a Santiago. O 30 de maio
publica o poema “A Rosalía” no xornal compostelán La
Patria Gallega (n.º 5, 30/05/1891).

O 16 de setembro Curros publica en El País, baixo
o pseudónimo de Sebastián Zurita, a crónica “La noche de
Consuegra por un testigo”, sobre as inundacións produci-
das polo desbordamento do río Amarguillo de Toledo,
cualificada por algún dos seus biógrafos como “modelo en
su género”, que foi reproducida por case tódolos diarios de
Madrid e provincias, valéndolle ó poeta o posto de redac-
tor-xefe de El País.

O noso autor prologa Confidencias, novela america-
na, de Luis Pardo (Madrid, Establecimiento Tipográfico de
Alfredo Alonso, 1891, 2ª edición). 

1892 Este ano, o periódico madrileño La Correspondencia de
España convoca un Certame poético sobre Colón, conme-
morativo do IV centenario do Descubrimento de América.
Curros obtén o premio co soneto “A Cristobo Colombo”,
publicado o 13 de outubro no antedito xornal. O 24 de
xuño aparece o poema “A Mariquiñas Puga” en El Derecho
(Ourense), que Curros dedicou á filla de Luciano Puga, o
seu defensor no xuízo da Coruña.

Ve a luz a traducción castelá de Aires da miña terra
(Madrid-Valencia, Ed. Sempere) a cargo de Constantino
Llombart e con prólogo de Vicente Blasco Ibáñez. Segundo
precisa López Varela, neste volume figuran unicamente os
poemas que aparecen na 2ª edición do poemario.

Edítase en libro El Maestre de Santiago (Madrid,
Imprenta Moderna; prólogo de Rodríguez Carracido), obra
publicada anteriormente por entregas en El Heraldo Gallego
no ano 1874.

En setembro, Curros empeza a publicar na revista
coruñesa Galicia (n.º 3) El último papel. Zarzuela cómica en
un acto, prosa y verso. A sexta e derradeira entrega apareceu
no oitavo número da revista, que saíu á rúa en febreiro de
1893. Adelardo Curros sostén que o seu primeiro título foi
El collar de perlas, e afirma que non se representou ó non
atopar Curros un músico que a completase, información
que recollen estudiosos como Carré Alvarellos ou Vilanova
Rodríguez.

1893 Un especial da revista madrileña Blanco y negro sobre a
muller española (n.º 108, 27/05/1893) recolle o traballo de
Curros “La gallega”.

Publica o Estudio biográfico-político de Eduardo Chao
(Madrid, Editorial Fernando Fé, 1893). Respecto dunha
pretendida segunda edición deste traballo na Habana (La
Propaganda Literaria, 1893), verbo da cal informan algúns
biógrafos do poeta, Calveiro afirma que non se publicou na

devandita cidade e que os que así o recolleron fixérono
“inducidos por las portadas que a este como un libro famo-
so le puso en esta capital el propietario de La Propaganda
Literaria”.

A noite do 27 de marzo, no madrileño Teatro da
Comedia, procédese á inauguración do Centro Gallego da
capital. Curros Enríquez tomou parte na velada, lendo a
composición “N’a apertura d’o Centro Gallego”, na que
exhorta á unión de tódolos galegos, e que sería publicada
polo diario madrileño El Globo (28/03/1893). Durante a
celebración do acto, o ex-ministro Manuel Becerra
Bermúdez, quen presentara ó poeta, imponlle unha coroa
de loureiro de prata a este. Pode considerarse a primeira
coroación de feito do poeta, aínda que, a diferencia da
coroación da Coruña de 1904, tratouse dun acontecemen-
to improvisado, xa que non era este o verdadeiro motivo
do acto.

De acordo con Carré Alvarellos, Curros fixo este
ano (en 1892 para Melendo Abad e González-Besada e no
1878 a xuízo doutros estudiosos) a traducción e adaptación
do drama A morgadinha de Valflor de Pinheiro Chagas, que
titulou La condesita. Curros reduciu os cinco actos do ori-
xinal a catro e trasladou o desenvolvemento da acción de
Beira a Galicia e de finais do s. XVIII a principios do XIX.
Non lle foi posible representala daquela e permaneceu
inédita ata despois da morte do poeta, será compilada no
terceiro tomo das súas Obras completas.

1894 La Correspondencia de España, de Madrid, publica unha noti-
cia sobre a estancia de Curros en Viana do Bolo (Ourense)
o 19 de xaneiro. Ese mes publícase tamén unha carta de
Curros ó director de El Derecho, que levaba o epígrafe de
“Noble protesta” (12/01/1894), datada en Viana do Bolo.

O noso autor publica “Zara”, traducción ó galego
do poema homónimo de Antero de Quental (Lisboa,
Imprensa Nacional), formando parte da edición dun libro
en que o devandito poema é traducido a corenta e sete
idiomas.

O 20 de febreiro segundo Alonso Montero,
Calveiro e Vilanova Rodríguez, quen se remite a irrefutable
proba documental (o 21 para Casares ou o 22 para Carré
Alvarellos e C. E. Ferreiro), Curros parte cara a Cuba, ó
parecer con destino México, consonte acreditan Baña Pose
e Martínez-Morás, no vapor Reina María Cristina. A deci-
sión de Curros semella influenciada ben polas difíciles rela-
cións coa súa muller (como sostén Ferreiro), ben –como
sosteñen Vilanova Rodríguez ou Adolfo V. Calveiro– polos
serios desgustos que lle carrexa a publicación dun artigo
(ou artigos) en El País, e por evitar un posible proceso, xa
que o artigo en cuestión estaría incurso entre os delictos de
imprenta. Por outra parte, Carré Alvarellos refírese (aínda
que sen lle dar moito creto) á reminiscencia das angustias
experimentadas durante o procesamento para explica-lo
traslado de Curros á outra banda do Atlántico.

Curros arriba na Habana o 5 de marzo. Unha vez
alí, varios amigos anímano a quedar na illa no canto de
continua-la súa viaxe ata México, como tiña previsto.
Pouco tempo despois (desde maio e ata o mes de outubro,
testemuña Calveiro), o escritor de Celanova comeza a tra-
ballar en El Diario de la Familia, do que era redactor-xefe (e
onde segundo este biógrafo o facía practicamente todo). De
acordo con Calveiro, o seu primeiro número (prospecto) é
do 1 de abril, mentres que o primeiro número da serie
correspondería ó 1 de maio. O nome de Curros aparece por
última vez como redactor-xefe no n.º 133, datado o 2 de
outubro. Neste periódico reproduce Curros algunhas das
traduccións de poetas portugueses que apareceran por pri-
meira vez en El Imparcial, entre 1883 e 1886, baixo o epí-
grafe de “Lira lusitana”.

Á parte do referido, o noso autor funda a publica-
ción La Tierra Gallega, que se pon en circulación o 8 de
abril, un mes despois da súa chegada á illa, cunha periodi-
cidade quincenal durante 1894, e semanal en 1895 e 1896.
O Centro Gallego da Habana faino socio honorario desde a
súa chegada. Carré Alvarellos insinúa que lle ofrecen un
traballo remunerado: a propia Secretaría do Centro, cargo

que non chegaría a desempeñar. Ademais, o noso autor
faise socio da Sociedad de Beneficencia de Naturales de
Galicia, entidade á que permanecerá afiliado ata 1896 ou
1897.

O 15 de abril, Curros publica no terceiro número
de La Tierra Gallega o artigo titulado “La Academia Gallega”,
no que reclama a inmediata fundación do organismo aca-
démico.

O 13 de maio publica no n.º 11 de La Tierra
Gallega a recensión “Discursos políticos y parlamentarios,
informes y disertaciones, por Rafael Montoro, diputado á
Cortes”, no que se declara a favor da autonomía para
Cuba, o cal lle traerá inmerecida fama de separatista, ó
tempo que defende o dereito de tódolos españois da outra
banda do océano a seren tratados por igual. Segundo A. V.
Calveiro, esta recensión sería reproducida en El País da
Habana, órgano dos autonomistas. Así mesmo, recóllese
no tomo II, vol. I, das Obras de Montoro (Conferencias y
ensayos filosóficos y literarios, La Habana, Cultural S. A.,
Tomo II, Vol. I, 1930, pp. XV-XX). Calveiro mantén que
incluso no Parlamento español se discutiu sobre o devan-
dito comentario, sendo Curros o suxeito dunha explica-
ción dada nesta cámara polo deputado cubano Eduardo
Dolz [recollido no Diario de Sesiones do Congreso español,
do 9 e 10 de xullo de 1894, e reproducido e comentado
en El País (La Habana, n.º 176-177, 27 e 28 de xullo de
1894)], pois quixérase sancionar ó comandante do Estado
Maior Leopoldo Barrios, daquela gobernador da Habana,
polo feito de ter felicitado a Curros Enríquez polo aludido
traballo (“Imparcialidad y justicia”, carta a Curros
Enríquez datada o 25 de maio e publicada en El País, La
Habana, n.º 126, 30/05/1894). Á marxe do exposto, cóm-
pre salientar que Curros asina co anagrama ROSCUR
algúns dos seus artigos.

En palabras de Calveiro, ós poucos días de escri-
bi-lo seu xuízo sobre os Discursos de Montoro, “toda la
camarilla bien llevada con las autoridades coloniales se le
echa encima”, chegarase a escribir neste ano un libro con-

tra el, titulado España y Cuba: Réplica a juicios de Curros
Enríquez sobre un libro de Montoro, do cal é autor Enrique
Novo. Curros contesta a Novo a través dos artigos “En
defensa propia” e “Más en defensa propia” (La Tierra
Gallega, n.º 13 e 14, 15/05/1894 e 22/05/1894), onde se
defende das devanditas acusacións.

O 27 de maio aparece o seu poema “La mujer
cubana” na publicación El Fígaro (n.º 18, La Habana), que
lle daría moita popularidade na illa, e mesmo sería repro-
ducido polo Diario de la Marina. Calveiro relata como esta
composición foi enviada por Curros a un concurso cele-
brado en Cienfuegos ó pouco de chega-lo noso autor a
Cuba, e no cal, malia a súa superior calidade, non obtivo o
premio ó que aspiraba, posiblemente por non ser Curros
natural da illa.

Publícase na Habana o poemario Soidades. Versos en
galego, de Lugrís Freire, acompañado dunha “Carta-Prólogo”
de Curros datada o 28 de xuño dese ano.

O Día de Santiago dese ano, primeiro 25 de xullo
de Curros en Cuba, o poeta é invitado ó acto do Centro
Gallego no que a colonia galega festexa o Día do Apóstolo,
celebrado no Teatro Payret, ocasión para a cal compón o
poema “Pol’a unión”, que sería recitado pola tiple galega
Dorinda Rodríguez. Este texto sería publicado uns días
despois en La Tierra Gallega (n.º 28, 29/07/1894). 

Calveiro acredita que Curros mantén nesta época
constantes polémicas con Enrique José Varona (con quen
nunca estivo de acordo en cuestións políticas), Manuel
Sanguily, Diego Vicente Tejera, cos redactores de La
Discusión e cos de El Mundo, aínda que a que acadaría maior
sona sería a sostida co xornalista Francisco Hermida.

1895 Comeza a segunda Guerra de Cuba. 
Curros pide a autonomía para Cuba nos seus arti-

gos periodísticos, sendo acusado de traidor desde sectores
contrarios á concesión de liberdades á illa. Asemade, pro-
dúcense unha serie de tirapuxas entre o escritor de
Celanova e o Centro Gallego da Habana, ó que este devol-

ve o bastón de presidente de honor que lle fora concedido.
Entre outros motivos, Curros censura á Xunta do Centro,
acusándoa de gasta-los cartos en festas e celebracións en
vez de publica-las obras dos escritores galegos. Ademais,
Curros apoia en varios artigos a construcción da Casa de
Saúde “La Benéfica” do Centro Gallego. Tamén defende que
o Centro Gallego lle asigne unha subvención a Murguía
para a publicación da súa Historia de Galicia.

De acordo con Vilanova Rodríguez, o Centro
Gallego de Madrid volve organizar este ano unha velada
literaria semellante á que xa fixera dous anos antes (e
durante a cal Curros fora coroado), aínda que o poeta está
ausente do acto, pois atópase na Habana desde o ano ante-
rior. Nesta ocasión, será Aureliano José Pereira o encargado
de face-lo panexírico do poeta celanovés, a quen dedica o
poema “A Curros”.

O 26 de marzo ve a luz o poema “En el álbum de
mi bien querido amigo Galo Salinas Rodríguez.
Fragmento” nas páxinas da Revista Gallega (A Coruña, n.º
11). De acordo coa data que figura ó pé do texto, este foi
composto por Curros o 21 de febreiro de 1894.

O 18 de agosto, Curros publica no número 83 de
La Tierra Gallega o artigo “Mar de fondo”, o que motiva
unha polémica con Juan Manuel Espada e Serafín
Sabucedo, directores da Quinta de Saúde privada “La
Integridad Nacional”. Estes opoñíanse a que un novo cen-
tro de saúde de carácter benéfico abrise as súas portas na
Habana, tratando de desacreditalo, pero en realidade, con-
sonte recolle Vilanova Rodríguez, porque constituiría unha
seria competencia para a súa propia institución, á que pri-
varían dos enfermos galegos ingresados alí polo Centro
Gallego, organismo que custeaba os gastos dos devanditos
doentes.

En La Tierra Gallega publicou entre os anos 1895
e 1896, ou tal vez desde un ano antes, se nos atemos ó tes-
temuño de Calveiro, a serie “Hijos ilustres de Galicia”, com-
posta por doce biografías de destacadas personalidades
galegas de tódolos ámbitos e campos do saber: Alfredo

Vicenti, Modesto Fernández González, Alfredo Brañas,
Rodríguez Carracido, Cesáreo Fernández Losada,
Baldomero Moreira, Luis Rodríguez Seoane, Bernardo
Barreiro, Manuel Becerra, Francisco Añón, Aureliano José
Pereira, Paz Novoa, Eusebio da Guarda e Filomena Dato
Muruais. Á parte de traballos en prosa, Curros tamén
publica poesía nas páxinas de La Tierra Gallega, na que
aparecerán composicións como “A la niña R.A.F.”, (n.º 79,
21/07/1895) ou “El árbol maldito” (n.º 95, 10/11/1895).
En relación con este último texto, Vilanova Rodríguez sina-
la que non apareceu no periódico cubano La Opinión en
1897, como se di no tomo II das súas Obras completas e sos-
tén Calveiro.

1896 O 2 de agosto, Curros publica no n.º 133 de La Tierra
Gallega o artigo “La fiesta del patrón”, onde comenta os fes-
texos organizados pola Sociedad de Beneficencia de
Naturales de Galicia o 25 de xullo para reunir fondos, amais
de criticar que non fosen invitados xornalistas da prensa
escrita cubana non galega. De acordo con Vilanova
Rodríguez, este artigo sinala o comezo da ruptura de Curros
coa colonia galega en Cuba. A directiva da Xunta de
Beneficencia celebra unha reunión en que decide tomar
represalias contra Curros, entre elas darse de baixa como
subscritores de La Tierra Gallega. Curros contraataca no cita-
do medio co artigo “Junta de rabadanes” (n.º 138,
6/09/1896). E ó ano seguinte deixa de ser membro da
devandita Sociedade por iniciativa propia. Pouco despois
viría o seu enfrontamento co Centro Gallego da Habana, con
motivo das eleccións a presidente nas que resultou elixido
José López Pérez, un madrileño de nacemento, aínda que
fillo de galegos, á candidatura do cal se opón Curros por
considerar que a circunstancia de ter nacido en Galicia era
un requisito imprescindible na persoa destinada a ocupar
este cargo. Este feito motivaría que o escritor de Celanova se
dese de baixa do Centro, do cal era socio de honor. 

O 18 de outubro, La Tierra Gallega publica o edi-
torial “Responsabilidad ministerial” (n.º 144), no que

Curros critica a actuación do Goberno español e dos seus
ministros andaluces, ós que acusa de sacrificar “a una loca-
lidad la Nación entera”, denuncia a preponderancia na
gobernación do Estado da “raza menos apta para gobernar,
que es la del Mediodía, sobre las del Norte y del Occidente”
e refírese á falta de responsabilidade criminal para o caso
dos ministros que cometesen erros punibles ó lesiona-los
intereses públicos cos seus actos ou decisións. A publica-
ción deste artigo tivo como consecuencia que o periódico
fose multado polo gobernador da Habana, J. Porrúa, feito ó
que Curros responde con outro editorial, titulado “Nuestra
multa”. O 24 de outubro tramítase unha segunda multa.
Logo de non obter resposta o recurso de alzada interposto
o 1 de novembro perante o capitán xeneral da illa,
Valeriano Weyler Nicolau, e afectada tamén polas numero-
sas baixas de subscritores que sofre a publicación, o 9 de
novembro sae á rúa o número 147 e derradeiro de La Tierra
Gallega. No editorial “A nuestros conterráneos”, Curros
explica as razóns polas cales se ve impelido a pecha-lo
periódico.

Aproximadamente un mes despois da desapari-
ción de La Tierra Gallega, o noso autor entra como correc-
tor de probas no Diario de la Marina, recomendado –de
acordo con Calveiro– polo seu compatriota Manuel del
Hierro y Mármol e por mediación de Prudencio Rabell,
daquela presidente da citada empresa. Posteriormente,
Curros pasará a formar parte (Calveiro sinala que a finais
de decembro de 1896) da redacción do periódico (aínda
que os seus primeiros traballos foron anónimos, segundo
apunta este mesmo estudioso), destacando pola súa sec-
ción “La Prensa”, creada o 26 de febreiro de 1899 [n.º 49].
Alí publica poemas –reproduccións na súa maior parte–,
editoriais e críticas literarias, soltos, notas necrolóxicas ou
“gacetillas” sobre os máis diversos temas. Calveiro sostén
que dos seus comentarios sobre libros, que asinaba coas
súas iniciais, moi poucos foron incluídos nas Obras comple-
tas do escritor de Celanova.

O 7 de decembro, o comandante galego Cirujeda
dá morte ó xefe da guerrilla cubana, Antonio Maceo, en
Punta Brava. O día 20 ten lugar un Banquete para festexa-la
morte de Maceo, acto patrocinado polo Centro Gallego e
polo Diario de la Marina, no cal traballaba desde había
pouco Curros Enríquez, quen dará evidentes mostras de
desaproba-la devandita celebración.

O día de Nadal, Curros publica no Diario de la
Marina (n.º 307) o poema “En corso”, baixo o título de
cabeceira “La Navidad de 1896”. Este texto figura a carón
doutros traballos en loanza das tropas españolas en Cuba,
dedicados ó exército, á mariña, e “a cuantos en Cuba
defienden la integridad de la patria”; con todo, non se
menciona ó xeneral Valeriano Weyler, capitán xeneral da
illa, dado que non gozaba das simpatías do decano da
prensa cubana. Calveiro acredita que, poucos días despois,
o periódico dedicará un dos seus espacios a eloxia-lo
devandito poema de Curros Enríquez, salientando, de
paso, a capacidade do idioma galego para trata-los máis
variados asuntos. Varios estudiosos, Carré Alvarellos entre
eles, sitúan a publicación deste texto (“En corso”) en 1898,
se cadra por ter sido reeditado nas páxinas dalgún outro
xornal ou revista.

1897     Concesión da autonomía a Cuba.
A xuízo de Adolfo V. Calveiro, durante a guerra

civil cubano-española (1897-98 e comezos de 1899),
Curros só asina “traballos críticos sobre homes e libros”.
Este biógrafo tamén asegura que a revista habaneira El
Hogar publica este ano unha colaboración de Curros (un
poema dedicado a María Tubau, reproducido seguidamen-
te no Diario de la Marina) nun número dedicado integra-
mente á actriz española.

No mes de novembro deste ano está datado o pró-
logo de Curros (“Duas palabras ô leutor”) ó libro Aturuxos.
Colección de cantares gallegos de Ramón Armada Teixeiro (La
Habana, Imp. y Papelería La Universal de Ruíz y Hno.,
1898).

1898 Guerra hispano-norteamericana. Derrotas de Cavite e
Santiago. Desastre do 98: pérdense Cuba, Porto Rico,
Guam e Filipinas. Tratado de París.

A comezos de 1898, Curros dá a coñece-lo artigo
“Viajeros celestes” na publicación El Fígaro (La Habana, n.º
2-4), número extraordinario dedicado a festexa-la conce-
sión da autonomía a Cuba. Calveiro infórmanos de que
Curros tamén publica este ano no Diario de la Marina o
texto “Modesto Fernández y González”, nota necrolóxica
sobre o que fora o seu valedor.

1899 Goberno provisional norteamericano.
Morre Luciano Puga Blanco.

O 26 de febreiro, de acordo con Calveiro, empe-
zou a publicarse na edición da mañá (moi poucas veces na
da tarde) do Diario de la Marina a sección “La Prensa”, que
o consagraría como xornalista e na que contendeu cos
periodistas cubanos de máis relevo da época. O citado
estudioso sostén que Curros dedicou algún comentario a
máis de cento vintecinco publicacións cubanas, case todas
xurdidas desde o 1 de xaneiro de 1898 ata a súa morte, e
que traballaba nun estudio sobre a prensa cubana. De dar-
mos creto a Calveiro, Curros tería publicado no Diario de
la Marina (sección “Páginas inglesas”) en 1899 a súa ver-
sión do poema “Esperando” do norteamericano John
Bourroughs. Así e todo, López Varela sitúa a data de publi-
cación desta traducción pouco antes da morte do poeta,
en 1908.

1900 Curros publica “Defensa del gallego provocada por unos
ataques publicados en La Correspondencia de Cienfuegos”
na súa sección “La Prensa” (Diario de la Marina, La
Habana).

1902 Curros figura como vocal da directiva entre os integrantes
da recentemente creada “Asociación de la Prensa” da
Habana, entidade que celebrará eleccións o 1 de abril de
1902.

O 19 de outubro publica o poema en galego “A la
Srta. Irene Mugía” na revista Galicia (La Habana, n.º 12). 

1903 O 11 de xaneiro, Curros é invitado a participar na festa
conmemorativa do XXIII aniversario da fundación do
Centro Gallego da Habana, que se leva a cabo no Teatro
Tacón desta capital. No transcurso do acto, Curros le “A
espiña”, poema no que arremete contra os dirixentes do
Centro e da Sociedad de Beneficencia de Naturales de
Galicia. Esta composición publícase por primeira vez na
revista Suevia (La Habana, 19/05/1912).

1904 Festividade da onomástica de Curros no Diario de la Marina
o 1 de xaneiro. A noite anterior, a colonia galega tribútalle
unha pequena homenaxe durante a cal lle fan entrega dun
álbum de sinaturas.

Nunha data sobre a que non existe unanimidade
entre os biógrafos do noso autor (o 13 de marzo segundo
Ferreiro e Casares; Vilanova Rodríguez e Alonso Montero
apuntan ós últimos días de abril; Calveiro dá como data da
partida o 20 de abril, mentres que Manuel Rei Romeu
sinala o día 22 de abril), Curros embarca con destino á
Coruña a bordo do transatlántico Alfonso XII. A. V.
Calveiro afirma que foi despedido por máis de cincuenta
xornalistas, invitados pola Asociación de la Prensa e por
un milleiro de naturais de Ourense invitados polo Centro
Gallego. Curros chega ó seu destino o día 31 de abril,
onde é recibido por algúns vellos amigos, entre eles Galo
Salinas (quen deixou constancia do delicado estado de
saúde do poeta na súa arribada a Galicia e de como se con-
vertera en enfermeiro e acompañante do poeta nas viaxes
que este efectuará por Galicia durante aqueles días). Na
Coruña rodéano os seus amigos máis próximos: Murguía,
Tettamancy, os irmáns Vaamonde, Brandón ou Martínez
Salazar. O 10 de maio reúnese en Melide coa súa irmá
natural Ramona.

O 19 de xuño trasládase a Ourense, onde terá
lugar a reconciliación con Lamas Carvajal, que se produce

na redacción de El Eco, xornal que este dirixía. Na visita a
esta cidade estaría acompañado por Fernández Alonso,
Vázquez Núñez, Cid Hermida, Marcelo Macías, Claudio
Fernández e Serafín Temes, amais do propio Lamas. Así
mesmo, Curros visita a súa vila natal, Celanova.

O día 20, o noso autor viaxa en tren a Madrid coa
idea de pasar unha tempada e, de acordo co exposto por
Carballo Calero, para buscar ó seu fillo Manuel, coa inten-
ción de levalo canda el a Cuba. Na capital, Curros recibe
unha nova homenaxe no transcurso dunha velada literaria
organizada polo Centro Gallego de Madrid no Teatro de la
Comedia.

De volta de Madrid, pasa polo Incio, Mondariz e
Caldelas de Tui a toma-las augas. Durante a súa estadía en
Mondariz compón o poema “Xuramento” (dedicado a
Daniel Méndez Brandón), datado o 24 de agosto, ó que lle
poría música Chané. Poema que será publicado o 29 de
xaneiro do ano seguinte na revista Galicia (La Habana, n.º
5). Tamén visita en Cortegada a José Ogea; e pasa fugaz-
mente por Vilagarcía, onde se reúne co poeta Lisardo
Barreiro, Pontevedra, Carral e outras localidades galegas.

O 23 de setembro Curros visita a tumba de Rosalía
de Castro en Bonaval, para renderlle unha ofrenda floral á
ilustre padronesa (encargo que lle fixera o Centro Gallego
da Habana), depositando xunto coas flores o poema “N’a
tumba de Rosalía”, escrito expresamente por el para a oca-
sión. Acompañábao o xornalista compostelán Fernández
Tafall. De atérmonos ó manifestado por Melendo Abad e
González-Besada, a composición “N’a tumba de Rosalía” foi
publicada por tódolos periódicos das catro provincias. O
primeiro medio que recolle o texto de Curros sería a Gaceta
de Galicia compostelá (24/9/1904).

Tralo seu regreso á Coruña, o 21 de outubro ten
lugar a coroación do poeta como o primeiro poeta de
Galicia no Teatro Principal da Coruña, no marco dun acto
na súa honra organizado polas sociedades recreativas coru-
ñesas e presidido por Manuel Murguía. O discurso prepa-
rado por este último foi lido por Urbano González despois

da intervención de Alfredo Vicenti. Léronse ademais 25
poesías en honor de Curros, entre as que se atopaban as
compostas por Galo Salinas (“El alma de Curros”), Concha
Espina (“Una flor para la corona del ilustre poeta gallego
Curros Enríquez”) ou Filomena Dato Muruais (“As arpas
do poeta”), entre outras. Durante a apoteótica homenaxe,
Manuel Casás entregoulle ó poeta unha coroa de ouro e
prata. Curros pechou o acto, dando lectura á composición
“Ao pobo cruñés”, que sería publicada ó día seguinte
(22/10/1904) na prensa coruñesa: El Noroeste, La Voz de
Galicia e Revista Gallega. Na Coruña tamén é distinguido co
cargo de presidente honorario do Casino e nomeado socio
de honra do Casino Republicano.

Pero Curros xa tomara a decisión de regresar a
Cuba, probablemente porque non lle quedaba outra saída,
dado que ninguén intentara retelo ofrecéndolle algunha
ocupación da que puidese vivir, como comentan os seus
biógrafos. A partida prodúcese o 23 de outubro en medio
dunha multitude de admiradores que vai ó peirao a despe-
dilo. O Casino Republicano fretou a lancha “María Pita” para
leva-lo escritor de Celanova en compaña do seu fillo peque-
no, Manuel (a quen consonte afirma Vilanova Rodríguez
devolverá posteriormente a España a causa da súa rebeldía),
a bordo do vapor La Champagne.

De acordo co testemuño de Calveiro, o 2 de novem-
bro arriba a Cuba, onde a súa volta constituíu un acontece-
mento social. Xa na Habana, continúa traballando no Diario
de la Marina, e cultiva a amizade de Chané, Nan de Allariz,
Adelardo Novo –chegado en 1904 á Habana e a persoa máis
próxima a Curros nestes anos–, Constantino Añel, etc.
(Melendo Abad e González-Besada acreditan que a súa sec-
ción “Comentarios” era unha das máis lidas de toda Cuba).

1905 Constitúese na Habana a “Asociación Iniciadora y
Protectora de la Academia”, por iniciativa de Fontenla
Leal, Curros Enríquez e outros, sendo o noso poeta ade-
mais de fundador o seu primeiro presidente, así como
quen nomea a Murguía presidente da comisión encargada

da creación da Academia. O 17 de abril reuniuse na
Habana a Comisión xestora para a fundación en Galicia da
Academia Galega, acto presidido por Curros Enríquez,
durante o cal, en palabras de Calveiro, “habló acerca del
renacimiento de la lengua gallega y defendió el reconoci-
miento de la misma como idioma”. O 1 de xullo está data-
da unha carta de Curros a Murguía na que lle dá instruc-
cións para a posta en marcha desta corporación e lle lem-
bra o deber da Academia de “formar el Diccionario y la
Gramática de nuestra lengua [...]”.

O 30 de xullo, Curros pronuncia un discurso
durante a Xunta xeral ordinaria do Centro Gallego da
Habana apelando a que esta institución lle restablecese a
Murguía a súa subvención, lembrando a súa recente xubi-
lación, que o deixara nunha situación de precariedade eco-
nómica. A Xunta xeral extraordinaria celebrada o 13 de
agosto acordou subvencionar con cincuenta pesos de pen-
sión mensual ó historiador galego, xubilado sen soldo do
Corpo de Arquiveiros, Bibliotecarios e Anticuarios desde o
19 de maio anterior. Tamén nesta altura, Curros redacta o
prólogo ó libro Galicia de Juan Rivero (La Habana, Atanasio
Rivero Editor, Imp. y Papelería de Rambla y Bouza, 1905).
En opinión dalgúns biógrafos, Vilanova Rodríguez e
Calveiro entre eles, Curros sería autor do limiar ó volume
de artigos de Juan Ramón Somoza Horas de ocio, publicado
ese mesmo ano na Habana. 

A composición “Os dióscoros”, de Curros Enríquez,
foi escrita, segundo afirma A. V. Calveiro, este ano, con oca-
sión da cea ofrecida polo Diario de la Marina a dous xorna-
listas valencianos: José Segarra e Joaquín Juliá, chegados á
Habana en outubro de 1905 (nas Obras escogidas está data-
da na Habana en 1907). Foi publicada en Almanaque galle-
go para 1908, Buenos Aires, 1907. Con todo, López Varela
opina que mesmo puido ser publicada antes na prensa
cubana.

1906 A renuncia de Tomás Estrada Palma á Presidencia da
República cubana o 28 de setembro provoca a segunda
intervención norteamericana en Cuba.

O 28 de xuño, Curros publica “Aristas” (Galicia, La
Habana, n.º 4), título baixo o que recolle varios poemiñas
de cartóns-postais, e que cómpre non confundir coa publi-
cación homónima de 1908.

O 4 de setembro morre Lamas Carvajal. O día 7
Curros dá a coñecer no Diario de la Marina un artigo sobre
o devandito poeta e xornalista ourensán con motivo do seu
pasamento. Nesta época colabora ocasionalmente na publi-
cación cubana Remedios Ilustrado e, a xuízo de Calveiro,
tamén en Mundo Ilustrado.

O 30 de setembro inaugúrase na Coruña a
Academia Gallega, baixo a presidencia de Murguía. Curros
é nomeado membro de honra da institución académica.

1907 O 19 de maio publica a súa propia traducción ó castelán da
“Cántiga” nas “Páginas literarias” do Diario de la Marina.
Nese mesmo mes están datadas dúas cartas a Francisco
Díaz Silveira (tomámo-la data da primeira delas do primei-
ro tomo das Obras completas do noso autor), colaborador
da revista Letras, da Habana, na que lle fala da xénese da
“Cántiga”. Do 24 de maio data a segunda das epístolas cita-
das, na que Curros lle comenta a Díaz Silveira as alteracións
que sufrira a súa “Cántiga” en boca do pobo. Ámbalas car-
tas foron publicadas na revista Letras (La Habana) en maio
de 1907 e, posteriormente, reproducidas polo Diario de la
Marina.

O 22 de setembro aparece o seu poema “Al
Maestro (Chané)” (Follas Novas, La Habana, n.º 538), dedi-
cado ó compositor galego. O 20 de decembro, Curros le o
poema (último da súa producción en galego) “A Alborada
(de Veiga)” no transcurso da velada organizada no Teatro
Nacional da Habana para recadar fondos destinados á
construcción, en Mondoñedo, do mausoleo do compositor
galego Pascual Veiga. Foi precisamente neste marco onde o
Himno Galego foi interpretado por primeira vez acompa-
ñado da partitura que o mestre Veiga preparara sobre os
versos de Pondal. O acto contou, así mesmo, coa actuación
da soprano galega María Giudice, quen cantou a “Cántiga”

de Curros Enríquez. Este texto poético (“A Alborada”) foi
publicado por primeira vez o 29 de xaneiro de 1910 na
revista Galicia (La Habana, n.º 5) e incluído no conxunto
das Obras completas de Curros. 

1908 Curros publica o traballo “Al desembarcar”, na obra colec-
tiva El base-ball en Cuba y América, La Habana, s. d. De
acordo con Calveiro, o 11 de febreiro publica a súa última
colaboración no Diario de la Marina, na que se ocupa da
política cubana e refírese a José Varona, José Miguel
Gómez, Alfredo Zayas e o xeneral gobernador Charles
Magoon. Curros séntese indisposto esa mesma tarde de
febreiro e, segundo o mesmo biógrafo, ó día seguinte
(12/02/1908) o Diario de la Marina faise eco, dentro da sec-
ción “La Prensa”, do delicado estado de saúde do poeta.

Ante o agravamento dos problemas de asma e reu-
matismo que padecía, o 27 de febreiro Curros Enríquez
ingresa na “Quinta de Salud Covadonga” (pavillón “Ramón
Pérez”) do Centro Asturiano, por mante-las súas desavinzas
co Centro Gallego e non querer acudir á súa Casa de Saúde.
O 7 de marzo prodúcese o falecemento do poeta. De acor-
do co testemuño recollido por Carré Alvarellos e outros
autores, a morte debeuse a unha complicación cardíaca. Ás
11 da mañá, o corpo sen vida de Curros Enríquez foi tras-
ladado ós salóns do Diario de la Marina, onde se instalou a
capela ardente. Tras ser embalsamado por médicos da
“Casa de Salud” do Centro Gallego, o escultor vigués
Mariano Miguel sacou en xeso unha máscara facial de
Curros.

Ás 8.30 da mañá do día seguinte, 8 de marzo, ini-
ciouse o cortexo fúnebre, que acompañaría o féretro desde
o Diario de la Marina ata o Centro Gallego. Practicamente
a totalidade da prensa cubana (máis de noventa publica-
cións que por entón vían a luz en Cuba, acredita Calveiro)
e outras do estranxeiro recollen a noticia do seu pasamen-
to. O mesmo autor sostén que o Diario de la Marina publi-
ca centos de cartas sobre Curros, tanto de particulares
coma de institucións. Na Habana, enloitáronse os balcóns

do Diario de la Marina e dos centros galego e asturiano. Ó
saberse a noticia en Galicia, Manuel Murguía envíalle un
cable ó presidente do Centro Gallego da Habana, quen lle
responde. Os restos mortais de Manuel Curros Enríquez
foron conducidos ó cemiterio católico “Cristóbal Colón”
(Cementerio de Colón), onde Nicolás Rivero lle fai entre-
ga do cadáver ó Centro Gallego, que dispón que este
quede provisionalmente no depósito xeral. O 19 de
marzo, trasládase ó Centro Gallego, onde permanece a súa
capela ardente ata o día seguinte, 20 de marzo, en que é
embarcado para Galicia no vapor Alfonso XIII, que o leva-
rá a Galicia, desde onde fora reclamado pola Academia
Galega.

Na súa viaxe transoceánica, o cadáver de Curros
estará acompañado por unha comisión formada por José
López Pérez, presidente do Centro Gallego, o compositor
José Castro Chané e Alfredo Nan de Allariz, representando
a revista Galicia (e Cuba y América, de acordo con Calveiro).
O barco que transportaba o cadáver de Curros chega ó
porto da Coruña o 31 de marzo. Melendo Abad e González-
Besada refiren que Murguía –en calidade de presidente da
Academia– se fixo cargo dos restos mortais do poeta. O
cadáver do escritor de Celanova estivo exposto ó público na
planta baixa da Casa do Concello da Coruña. O 2 de abril,
ás 3 da tarde, terá lugar o multitudinario enterro, ó que se
calcula que asistiron unhas corenta mil persoas. Tras unha
dura polémica entre partidarios de face-lo enterro relixio-
so, como quería o seu fillo Adelardo, ou civil, finalmente
farase polo ritual católico. O cadáver de Curros foi final-
mente depositado no nicho número 92 do terceiro depar-
tamento do Cemiterio Católico de Santo Amaro (cedido
polo Concello coruñés) ás seis e media da tarde. 

O día 3, pola noite, celebraríase unha velada fúne-
bre no Teatro Principal da Coruña, á que asisten Alfredo
Vicenti, Murguía, Pérez Ballesteros, Lugrís Freire, Armada
Teijeiro e Filomena Dato, entre outros persoeiros. O día 12
dese mesmo mes ten lugar no Teatro Circo da Coruña un
acto en honor de Curros e de protesta polo enterro católi-

co, auspiciado polo Casino Republicano, Unión Campesina
e outras asociacións laicas. 

En Madrid, por iniciativa de Segismundo Moret,
organizouse unha velada necrolóxica no Ateneo, segundo
informan Melendo Abad e González-Besada. 

Publícase o tomo I das Obras completas, recompi-
lación e notas de Adelardo Curros, Librería de los suceso-
res de Hernando, Madrid, 1908 (inclúe Aires da miña terra
e O divino sainete). En anos posteriores sairán os seguintes
volumes: II, 1909 (inclúe El Maestre de Santiago, El Padre
Feijoo e Poesías escogidas); III, 1910 (inclúe Cartas del norte,
La condesita e Poesías escogidas); IV, 1911 (inclúe Paniagua
y Compañía, El último papel, Hijos ilustres de Galicia e
Artículos escogidos); V, 1912 (inclúe La lira lusitana, La seño-
rita de aldea, De mi álbum e Artículos y poesías; prólogo de
Segismundo Moret y Prendergast); e VI, 1914 (inclúe
Estudio biográfico-político de Eduardo Chao). A diferencia dos
cinco volumes anteriores, nesta ocasión a edición corre a
cargo da Librería de Perlado, Páez y Compañía.

O poema “Aristas” publícase de xeito póstumo no
Diario de la Marina, (15/03/1908, ed. da mañá), texto que
hai que diferenciar do homónimo de 1906.

A finais deste ano, o 6 de decembro, a vila de
Celanova réndelle unha homenaxe a Curros Enríquez no
salón de actos do convento de San Rosendo, e colócase na
casa natal do poeta unha lápida conmemorativa, doada
polos ourensáns residentes en Cuba.

En 1967 dedícaselle o Día das Letras Galegas, na
súa 5ª edición.

